Seanchas ó Leac Chonaill agus ón Mhachaire

Eithne Ní Ghallchobhair

Réamhrá

Bhailigh páistí bunscoile a bhí ag freastal ar Scoil Leac Chonaill idir 1937 agus 1938 agus Séamas Mac Grianra, a bhí ina phríomhoide ar an bhunscoil san am, na scéalta seo a leanas.  Tá na scéalta mar chuid den chnuasach béaloidis, Bailiúchán na Scol, scéim a reáchtáladh fá scáth Choimisiún Bhéaloideas Éireann idir 1936 agus 1938.  Níl anseo ach caolchuid den ábhar iomlán a bailíodh i Leac Chonaill agus ar an Mhachaire, blaiseadh den mhéid atá le fáil sa lámhscríbhinn féin ina bhfuil céad agus caoga  a ceathair leathanach scríofa idir amhráin, scéalta agus phaidreacha.  

Caithfear creidiúint a thabhairt don mháistir, Séamas Mac Grianra, a d’aithin go raibh saibhreas ar leith sa cheantar ó thaobh seanchais agus teanga de agus a chaith  an-dua leis an tionscnamh idir ábhar a bhailiú é féin agus saothar iomlán na scoile a  athscríobh sa lámhscríbhinn deiridh a seoladh chuig an Choimisiún. Is ríléir ón lámhscríbhinn go raibh suim ar leith ag an mháistir Mac Grianra in oidhreacht na litríochta béil.  Choinnigh sé blas na ndaoine agus rithim a gcuid cainte, scríobh sé nótaí beaga gairide ag deireadh na n-iontrálacha faoi na scéalaithe agus ar bhain leo.  Tig pearsantacht na scéalaithe chun tosaigh sa tsaothar; na scéaltaí a thaitin leo, na hamhráin a bhí ar a gcumas, an t-imeartas focal a bhí acu agus an aclaíocht teanga a rith leo.  Léirítear go simplí agus go soiléir, saibhreas na Gaeilge mar a mhair i measc bhunadh Leac Chonaill agus an Mhachaire sa tréimhse. Ach ab é Séamas Mac Grianra bheadh leaganacha d’amhráin, de scéalta - áitiúla agus móraitheanta - caillte go deo, agus dearmad déanta ar a raibh ann de shaibhreas teanga agus de sheanchas na háite.  Bheadh dearmad déanta ar na daoine a choinnigh an saibhreas seo, an dream a lean orthu ag insint na scéalta agus ag canadh na n-amhrán ar feadh na gcianta go dtí  lár na haoise seo caite.  I gcuideachta an mháistir, caithfear aitheantas a thabhairt dóibh as oidhreacht na litríochta béil a chur ar fáil dúinne agus as an rud a bhí againn i bparóiste Ard an Rátha a chur i gcuimhne dúinn arís.

Rinneadh caighdeánú ar an litriú sna scéalta seo a leanas ach féachadh le hoiread de bhlas na canúna a choinneáil agus ab fhéidir.  Bhí corrscéal gan teideal sa chnuasach agus cuireadh teideal orthu sin.  Tá ainm an scéalaí luaite ag deireadh achan scéil chomh maith leis an tagairt sa lámhscríbhinn ó Lárionad Uí Dhuilearga do Bhéaloideas Éireann agus Cnuasach Bhéaloideas Éireann, Ollscoil na hÉireann, Baile Átha Cliath.

Ba mhaith liom buíochas a ghabháil leis an Ollamh Séamas Ó Catháin, Stiúrthóir, Lárionad Uí Dhuilearga do Bhéaloideas Éireann agus Cnuasach Bhéaloideas Éireann, Ollscoil na hÉireann, Baile Átha Cliath as cead a thabhairt domh na scéalta seo a leanas a fhoilsiú agus don chartlannaí, Emer Ní Cheallaigh as a cuidiú.  Ba mhaith liom  buíochas a ghabháil fosta le Maureen Kerr agus le foireann na Leabharlainne Contae i Leitir Ceanainn. 

Gabhaim mórbhuíochas leis an Ollamh Nollaig Mac Congáil, Ollscoil na hÉireann, Gaillimh, as an chuidiú, an chomhairle agus an stiúir uilig a thug sé domh agus an t-alt seo idir lámha agam.

Mac na Míchomhairle

Bhí lánúin ann in am amháin agus bhí seachtar mac acu.  Bhí seisear de na mic a bhí umhal, dea-bhéasach agus faoi chomhairle agus stiúradh ag an athair agus ag an mháthair, ach an seachtú mac, agus an fear ab óige, bhí sé drabhlásach, místiúrthach agus ar a chomhairle féin, agus ní raibh gar ná tairbhe don athair a bheith á chomhairliú.  Bhíodh a dhóigh féin aigesean.  “Mac na Míchomhairle” a bheireadh an t-athair air. Ar an taobh eile, ba é an mac seo ba mhó a raibh grá agus gean ag an mháthair air.  

Bhí fear feasa ins an chomharsanacht a dtugtaí “An Sean-Dall” mar ainm air.  Chuaigh an t-athair chuig an tSean-Dall le comhairle a iarraidh air fá cad é ab fhearr a dhéanamh le Mac na Míchomhairle.  Dúirt an Sean-Dall leis muna bhfaigheadh sé réitithe le Mac na Míchomhairle in am ghairid go dtabharfadh sé náire agus scannail mhór dó i ndeireadh a shaoil.  Chuir an t-athair ceist air ansin cad é an dóigh ab fhearr le fáil réitithe leis an fhear óg.  

“Tá,” arsa an Sean-Dall, “téigh féin agus do sheachtar mac chun na coilleadh amárach a ghearradh adhmaid agus bígí cinnte a ghabháil isteach i ndoimhneacht na coilleadh.  Sula bhfágfaidh sibh an choill le a theacht chun an bhaile ar ais sáith thusa do scian isteach i gcrann agus fág ansin  í.  Nuair a thiocfas am luí agus sibh ins an bhaile ag  comhrá  cois tineadh abair thusa gur sháith tú do scian ina leithéid seo de chrann ins an choillidh agus go dtearn tú dearmad di agus gur fearr do dhuine inteacht de na buachaillí a ghabháil ar ais chun na coilleadh fána coinne.  Ansin fiafraigh díobh le chéile cé a rachas.  Bíodh an tseisear eile curtha suas agat roimhe sin le rá nach dtéann aon duine acu.  Abróidh Mac na Míchomhairle go rachaidh seisean.  Is dóiche go bhfaighidh beathach allta inteacht é sula bpillfidh sé agus ansin beidh tú réidh lena bhuaireamh níos mó.”  

Lá arna mhárach rinne an t-athair gach rud mar a chomhairligh an Sean-Dall dó.  Ní raibh eagla ná uaigneas ar Mhac na Míchomhairle oíche ná lá.  Chuaigh sé ar ais chun na coilleadh ar shiúl na hoíche agus fuair sé scian a athara sáite sa chrann.  

Ar a bhealach chun an bhaile ar ais do Mhac na Míchomhairle tháinig  sé suas le fear eile ar an bhealach mhór agus thit an bheirt chun comhráidh agus fuair Mac na Míchomhairle amach gurbh é an diabhal a raibh sé ag caint leis.  Rinne siad margadh siúl le chéile go maidin agus go raibh an diabhal le himeacht nuair a bhéarfadh Mac na Míchomhairle an t-ordú dó ach nach raibh sé le himeacht go n-ordódh Mac na Míchomhairle chun siúil é.  Shín an péire leo ag tarraingt ar theach a bhí ar a ngaobhar.  

“Tá gnaithe agamsa isteach sa teach seo,” arsa an diabhal.  

Nuair a tháinig siad comhgarach don teach d’éirigh loch uisce thart fá dtaobh de agus ní raibh an diabhal ábalta fáil isteach sa teach.  D’fhiafraigh Mac na Míchomhairle den diabhal cad é ba chiontaí le nach raibh sé ábalta fáil isteach chun tí sin agus dúirt an diabhal go raibh uisce coisreactha sa teach sin agus nach raibh cead ná cumhacht aigesean a ghabháil isteach.

“Cad é is ciontaí le sin?” arsa Mac na Míchomhairle.

 D’imigh siad leo ansin ag tarraingt ar theach eile agus dúirt an diabhal go raibh gnaithe aige isteach chun tí sin fosta.  Ach nuair a tháinig siad comhgarach bhí an teach sin cumhdaithe le lasracha tineadh agus ní raibh an diabhal ábalta fáil isteach ina chóir.  

“Tá coinneal Mhuire sa teach sin,” arsa an diabhal, “agus ní thig liomsa fáil isteach ann.”  

Nuair a shiúil siad giota eile tháinig siad chomh fada leis an tríú teach agus dúirt an diabhal go raibh gnaithe isteach aige agus d’iarr sé ar Mhac na Míchomhairle fanacht ar an bhealach mhór go dtiocfadh seisean amach ar ais.  Chuaigh an diabhal isteach sa teach seo gan bacáil ar bith agus nuair a bhí sé tamall measartha istigh tháinig sé amach ar ais.  

“Fuair mé mo ghnaithe a dhéanamh ins an teach sin,” arsa an diabhal ar a theacht amach ar ais dó. 

“Cad é ba chiall le go bhfuair tú isteach sa teach sin gan bacáil ar bith i bhfarradh is an dá theach eile ar sháraigh sé ort fáil isteach iontu?”

“Tá,” arsa an diabhal, “níl rud ar bith beannaithe sa teach sin agus lena chois sin tá an lánúin atá ina gcónaí ansin ag éad le chéile iad féin.  Anois, naoi mí ón lá seo beidh  mac óg ag bean an tí sin agus is  mise athair an pháiste sin.  Fásfaidh sé suas agus agus beidh sé cliste gasta agus é maith ag foghlaim léinn.  Nuair a bheidh sé bliain agus fiche d’aois beidh go leor léinn aige fá choinne fáil ina shagart agus nuair a dhéanfar sagart de léifidh sé an chéad aifreann ar Chnoc an Scáthláin agus gach anam den phobal a éisteos an t-aifreann sin  beidh  siad agamsa in ifreann.  Ní bheidh sé i gcumhacht duine ar bith a mharbhadh  ná  a loit le claíomh ná le arm ar bith eile muna mbuailtear é i mball odhráin a bheas faoina ascaill chlí ach, má bhuailtear é sa bhall odhráin seo, titfidh sé marbh in áit na mbonn.  Tá sé in am agam a bheith ag imeacht anois mar tá na coiligh ag toiseacht a scairtigh.”

“Ní thig leat mise a fhágáil,” arsa Mac na Míchomhairle, “go dtabharfaidh mise an t-ordú duit.  Sin an margadh a rinne muid.”  

Chuala siad scairt coiligh agus thoisigh siad a ghabháil in abar sa bhealach mhór. Leis an dara scairt bhí siad go dtína nglúine in abar sa bhealach mhór.  Ansin thug Mac na Míchomhairle ordú don diabhal breith chuige agus d’imigh sé ina splanc thineadh síos fríd an talamh. 

Tháinig Mac na Míchomhairle chun an bhaile le bánú an lae ach ní fáilte charthanach ar bith a bhí roimhe.  Thug an t-athair ordú dó glanadh leis ar shiúl ó bhaile ar fad agus gan a theacht ar a amharc ná ar a ghaobhar ní ba mhó. D’imigh Mac na Míchomhairle an lá sin agus níor cluineadh scolb ná scéala uaidh ní ba mhó.  

Chuaigh na bliantaí thart go raibh níos mó ná bliain agus fiche reaite.  Bhí an tseanlánúin leo féin siocair go raibh an teaghlach uilig ar shiúl ar son a láimhe féin agus bhí an seanphéire go bocht agus go huaigneach air.  Tráthnóna amháin le clapsholas bhuail fear coimhthíoch isteach sa bhothán tí a bhí acu, culaith mhaith éadaigh agus cóta mór air.  Ní raibh istigh ach an tseanbhean. D’iarr an coimhthíoch lóistín go maidin uirthi.  Dúirt an tseanbhean nach raibh gléas orthu lóistín a thabhairt do dhuine ar bith.  Dúirt seisean nach mbeadh sé doiligh eisean a shásamh le ósta, nach raibh sé bródúil ná beadaí agus go mbeadh sé buíoch beannachtach cead a fháil le luí ar chladach na tineadh agus a cheann a leagan ar fhód mónadh.  Sa deireadh fuair sé cead sin a dhéanamh.  

Shuigh an coimhthíoch ag an tinidh agus thit sé féin agus an tseanbhean chun comhráidh.  D’fhiafraigh sé di nach raibh teaghlach ar bith acu.  D’inis sí dó go raibh, am amháin, seachtar mac acu.  

“Agus,” ar sise, fríd ghol, “an mac ab fhearr a bhí ag athair nó máthair riamh, ar chomhairle fear feasa a bhí san chomharsanacht seo, cha déanfadh a dhath gnaithe d’fhear an tí seo ach an mac sin a dhíbirt, mar a bhí, an mac ab óige a bhí againn, Mac na Míchomhairle, mo thachrán bocht, agus níor chuala muid scolb  ná  scéala uaidh le corradh agus fiche bliain.” 

“Do bharúil an aithneofá é dá bhfeicfeá é anois?” arsa an coimhthíoch.  

“Bhí marc maith air,” ar sise. “Chaill sé ladhar bheag na coise deise nuair a bhí sé ina naíonán.”  

Bhain an stráinséar de a bhróg agus thaispeáin sé a chos dheas don tseanmhnaoi agus chonaic sí go raibh an ladhar bheag caillte di.  D’aithin sí ansin gurbh é Mac na Míchomhairle a bhí ann agus bhí fearadh na fáilte roimhe.  Chuir sé na tuairisceacha ansin fá  gach uile rud a tharla sa chomharsanacht ó  d’imigh sé agus bhí an mháthair ag inse dó.  

“Beidh lá mór ins an áit seo amárach,” arsa an mháthair.  “Tá a leithéid seo de bhuachaill tar éis a theacht amach ina shagart.  Ní raibh sé ar an tsaol nuair a d’imigh tusa agus tá sé leis an chéad aifreann a léamh amárach ar Chnoc an Scáthláin.  Beidh  na daoine cruinn ansin  as gach aird agus gach cearn.” 

D’inis sí dó fán chliú a bhí ar an tsagart óg de thairbhe clisteachta agus léinn agus chomh bródúil agus a bhí a bhunadh agus muintir na comharsan uilig fá dtaobh de.  

Le luas na maidine lá arna mhárach bhí na daoine cruinn ar Chnoc an Scáthláin.  Chuir Mac na Míchomhairle air a chóta mór agus lena chlaíomh i bhfolach faoina chóta tharraing sé ar Chnoc an Scáthláin le cois na cuideachta eile.  D’fhéach sé le fáil  chomh comhgarach agus ab fhéidir leis don tsagart óg. Choimheád Mac na Míchomhairle go bhfaca sé a lámha tógtha in airde ag an tsagart ag cur air culaith an aifrinn agus ansin thug sé sáitheadh den chlaíomh dó faoin ascaill chlí agus thit an  sagart marbh san áit a raibh sé ina sheasamh.  Sin an áit a raibh an gleo agus an tuile buaca ansin!  Bhí achan duine lena bhuille agus lena urchar ar Mhac na Míchomhairle, “an bithiúnach a mharbh an sagart bocht.”  

Nuair a bhí siad tuirseach á bhualadh d’iarr sé cead labhairt agus go dtabharfadh sé míniú agus fáth fán ghníomh a bhí sé tar éis a dhéanamh.  Tugadh faoiseamh dó agus thoisigh sé agus d’inis sé an scéal ó thús go deireadh.  Bhí mórán eile sagart sa chruinniú.  Chuir sagart eile air a ribín agus léigh sé tamall os cionn choirp an tsagairt óig a marbhadh.  Ní raibh  mórán  moille gur imigh an corp ina splanc thineadh as amharc amach ag bun na spéire.  

Shábháil Mac na Míchomhairle an pobal agus ní raibh ag an diabhal ach an sagart bréige, mac an ainspioraid é féin.

Ba é Pádraig Mac Eiteagáin, feirmeoir a bhí ina chónaí ag ‘Na Fánaibh’, An Tearmann, Contae Dhún na nGall, a d’inis an scéal ‘Mac na Míchomhairle’.  Bhí  sé fá  thuairim cúig bliana agus dhá scór d’aois nuair a d’aithris sé an scéal seo.  Bhí an-iomrá air mar scéalaí. (CBÉS 1047: 443-449).
Turas chun Oileáin Úir 

Bhí triúr buachaillí ar an bhaile seo am amháin agus ba mhian leo gabháil chun  Oileáin Úir ach ní raibh airgead ar bith acu lena mbealach a dhíol, ach bhí siad cliste gasta, agus bhí misneach  acu go rachadh acu an bealach a dhéanamh gan airgead.  Ba iad na hainmneacha a bhí orthu Séamas Mhac an Ghoill, Pádraic Ó Lochlainn agus Tadhg Ó Gallchóir.  Shocraigh siad go siúlfadh siad chomh fada le Doire.  Ní raibh traen ná mótair ag reathaigh an uair sin mar atá anois.  Dá bhfaigheadh siad a fhad le Doire bhí dúil acu fiacháil le fáil ar shoitheach a bhéarfadh chun Oileáin Úir iad.

Maidin bhreá aoibhinn shamhraidh d’fhág siad slán ag a mbaile agus ag a mbunadh agus d’imigh de réir chosúlachta le croí éatrom aerach agus barr uchtaigh lena mbeatha a shaothrú i measc na gcoimhthígh gan pingin ina bpócaí.  Shiúil siad leo go raibh an neoin bheag agus deireadh an lae ann agus, le coim na hoíche, tháinig siad chomh fada le Baile Féich.  Shocraigh siad go mb’fhearr dóibh lóistín a ghlacadh ar feadh na hoíche.  

“Caithfimid cleas a imirt le lóistín a fháil in aiscidh,” arsa Séamas Mhac an Ghoill, “agus seo mar a oibreos muid an cleas.”  

Agus mhínigh sé don bheirt eile mar a bhí rún aige déanamh. Agus nuair a chuala siad an chaoi a bhí leagtha amach aige gháir siad agus ghread a mbosa agus dúirt le chéile gur boc ealaíonta glic é Séamas Mhac an Ghoill gan amhras ar bith.  Ansin shiúil siad isteach go teach ósta agus d’fhiafraigh Séamas de bhean an tí an dtiocfadh léi aíocht a thabhairt do thriúr buachaillí mar iadsan.  D’fhreagair sí nach raibh a fhios aici ach go bhfiafródh sí dena fear.  Chuaigh sí isteach chun na cistineadh agus roimh i bhfad tháinig sí féin agus an fear amach.  Dhearc an fear go grinn ar na buachaillí ar feadh tamaill ach is dóiche gur thaitin a gcruthaíocht leis mar dúirt sé go bhfaigheadh siad lóistín go cinnte.  Ansin d’iarr Séamas uirthi gloine de bhiotáilte mhaith a thabhairt chun cinn d’achan fhear agus gloine a thabhairt dona fear féin fosta.

“Díolfaidh mé ar son an treat seo ar maidin,” ar seisean, “nuair a bheas mé ag socrú ar  son lóistín na hoíche.” 

“Beidh sin maith go leor,” arsa an bhean.  

“Anois,” arsa Séamas, “mar shiúil sinne turas fada inniu táimid tuirseach, agus dá luas a mbeadh ár suipéar againn agus muid inár luí, b’amhlaidh ab fhearr nó  caithfimid a bheith ar ár gcois go luath amárach.”

Ní raibh  mórán  moille go raibh a suipéar réidh ag bean an tí agus leapacha cóirithe dóibh agus iad ina luí agus, mar bhí siad tuirseach, ní raibh siad i bhfad ina luí go raibh siad ina gcodladh.  Ba luath ar maidin a bhí siad ar a gcois agus ba luaithe ná sin a bhí bean an tí ar a cois agus a mbricfeasta déanta réidh aici.  Ghlac siad a mbricfeasta in seomra galánta a bheadh maith go leor ag rí na Sasana – rómhaith, leoga, a bheadh sé ag an bhithiúnach shalach.  Nuair a bhí a mbricfeasta ite acu scairt Séamas isteach ar bhean an tí agus d’fhiafraigh di cá mhéad a bheadh le díol ar son an triúr acu.  D’inis an bhean dó.  

“Leoga, a Shéamais’, arsa Pádraic Ó Lochlainn, “níl tusa ag gabháil a dhíol sin, díolfaidh mise é agus is é mo cheart a dhíol.”  

“Ní dhíolfaidh ceachtar agaibh é,” arsa Tadhg Ó Gallchóir, “ach tá mise ag gabháil a dhíol.”  

“Leoga féine,” arsa Séamas, “is mise a dhíolfas an iarraidh seo.”  

“Ní tú, maise,” arsa Pádraic, ag fáil greama ar an lámh ag bhí ag gabháil go póca (follamh) Shéamais, agus mar sin a chuaigh an díospóireacht ar aghaidh.

Fá dheireadh, arsa Séamas: “Fan!  Dhéanfaimid mar seo é.  Cuireadh bean an tí dallóg uirthi féin, agus cibé an chéad duine againne a leagfaidh sí a lámh air, bíodh an cháin ar an duine sin.”  

“Maith go leor,” arsa an bheirt eile.  

“Tá mise sásta,” arsa bean an tí, mar bhí dúil i ngreann aici fosta.  

Fuair Séamas éadach lámh agus a fhad agus a bhí sé ag ceangal an éadaigh siar ar shúile na mná, shiúil an bheirt eile go ciúin socair amach ar an doras agus bhain chucu.  

“Anois,” arsa Séamas, nuair a bhí an t-éadach ceangailte aige, “sín amach do lámha go bhfeicimid cé air a mbeidh an cháin,” agus amach ar an doras le Séamas gan  mórán  troisní a dhéanamh.  

Bhí an bhean bhocht anonn agus anall fríd an tseomra agus í ag leagan cathaoireach agus ag caitheamh soitheach anuas den tábla, agus an tormán a bhí sí a thógáil bhí sé millteanach.  Bhí an fear sa chistinigh agus nuair a chuala sé an troisneach a bhí istigh sa tseomra chuaigh sé isteach le feiceáil cad é ba chiall dó.  Ba é an chéad rud a chonaic sé a bhean agus dallóg uirthi, agus í anonn agus anall fríd an tseomra, agus a dhá lámh sínte amach aici.  Bhuail sí ina éadan agus fuair greim air ag rá: -

“Cibé ar bith thusa, is ort a bheas an cháin!”  

“Cad é an amaidí atá ort?” arsa an fear, “nó an ag gabháil as do chéill atá tú, nó cad é an cháin a bhfuil tú ag caint air?”  

“Ó,” ar sise, “shíl mé gur fear de na lóisteoirí a bhí ann.”  

“Fear de na lóisteoirí!” ar seisean. “Nach bhfuil siad ar shiúl le fada.”  

“Ar shiúl!” ar sise, “agus gan iad mise a dhíol! Ó, na bithiúnaigh!” agus bhí sí ar mire ach rud beag.  

“Más mar sin atá,” arsa an fear, “tá eagla orm gur ort féin a bheas an cháin an iarraidh seo,” agus shiúil an fear amach agus d’fhág sé an bhean agus í ar mire.

Shiúil an triúr buachaill leo agus is mór an greann agus an t-ábhar gáire a bhíodh acu ag smaoineamh ar an chleas a d’imir siad ar mhnaoi an tí ósta.  Mar sin níor mhothaigh siad go raibh siad i nDoire.  Bhí an tráthnóna ann agus mar nach raibh long ag fágáil an chuain go dtí lá arna mhárach bhí acu le lóistín a ghlacadh sa chathair go maidin. 

“Is é mo shealsa an cleas a imirt an iarraidh seo,” arsa Pádraic.  

Chuaigh siad isteach go tigh ósta agus fuair aíocht go maidin.  

Tar éis a mbricfeasta ar maidin lá arna mhárach chuaigh siad isteach go siopa na biotáilte an áit a raibh bean an tí.  D’iarr Pádraic uirthi trí ghloine de bhiotáilte mhaith a chur anall ionsorthu.  Rinne an bhean sin agus tharraing sí an bhiotáilte amach as ceaig.  

“Nach greannmhar leat,” arsa Pádraic leis an mhnaoi, “go bhfuil trí chineál biotáilte ins an cheaig sin.”  

“Ní shílim go dtiocfadh le sin a bheith amhlaidh,” arsa an bhean.  

“Dá mbeadh tor agamsa,” arsa Pádraic, “a dhéanfadh trí poill ar thaobh an cheaig, tífeá go mbainfinn trí chineál biotáilte amach as agus gan dhá chineál acu ar aon dath.”  

“Maise,” ar sise, “is furast tor a fháil,” ag síneadh suas agus ag baint anuas toir a bhí crochta ar thairne ar thaobh an bhalla.  Thug sí an tor do Phádraic agus thoisigh sé agus rinne sé poll ar thaobh an cheaig.  Nuair a bhí an poll déanta aige: -

“Anois,” ar seisean, “dá mbeadh coc agam a chuirfinn sa pholl.”  

“Maise, níl aon choc fá réir agam,” ar sise.  

“Bhal,” arsa Pádraic, “goitse agus cuir do lámh ar an pholl seo.” 

“A Shéamais, imigh tusa amach go dtí siopa agus faigh trí cocannaí fá choinne na trí poill.”  

Tháinig an bhean agus leag sí a lámh ar an pholl agus amach le Séamas ar an doras.  Nuair a bhí an dara poll déanta ag Pádraic:-

“Nár phill Séamas ar ais go fóill?” ar seisean.  “Imigh amach, a Thaidhg, agus feic cad é atá á choinneáil.”

“A bhean chóir, cuir do lámh eile ar an pholl seo.”  

Amach le Tadhg agus thoisigh Pádraic a dhéanamh an tríú poll.  Nuair a bhí sé déanta aige d’amharc sé thart agus deir sé:- 

“Nár phill ceachtar den bheirt bhithiúnach seo ar ais go fóill?  Creidim gur ag stánadh isteach ar fhuinneogaí siopaí atá siad mar is annamh a bhíonn siad ar bhaile mhór.  Bíonn siad ag déanamh iontais de chuid mhór rudaí a tí siad.  A bhean mhodhúil, cuir do bhéal ar an pholl seo is ná lig amach an bhiotáilte agus rachaidh mé féin ar lorg na gcocannaí.  Ní bheidh mé bomaite amuigh.” 

Amach le Pádraic ach ní raibh deifre ar bith ag pilleadh air agus d’fhág sé an bhean bhocht greamaithe den cheaig agus bhí sí mar sin go dtáinig fear isteach a réitigh di agus is beag nach raibh an teangaidh brúite aisti leis an bhiotáilte.  

Bhí Pádraic réidh le scoilteadh leis na gáirí nuair a fuair sé suas leis an bheirt eile agus dúirt siad gur cleasaí dáiríre a bhí ann. 

“Anois,” arsa Tadhg, “fuair muid an fad seo agus ní féidir linn gabháil níos faide gan long, agus ní féidir linn fáil ar long gan airgead, agus níl aon phingin airgid againn.  Rinne an bheirt agaibhse obair mhaith le dhá lá agus is é mo shealsa rud inteacht a dhéanamh anois agus is é an rud a chaithfeas mise a dhéanamh airgead a fháil a dhíolfas ár mbealach ar long go dtí an tOileán Úr agus sílim go bhfuil gléas agam lena bhfaighidh mé an t-airgead.”

Lá margaidh a bhí ann i nDoire agus shiúil siad fríd an mhargadh go dtáinig siad chomh fada le fear a raibh lán cart de mhuca aige le díol.  Chuaigh Tadhg i gceann margaidh leis an fhear agus ba é an deireadh a bhí ar na gnaithe gur cheannaigh Tadhg na muca.  

“Anois,” arsa Tadhg, “is mise an buachaill seirbhíse atá ag sagart na paróiste agus, le do thoil, an dtabharfá thusa iasacht do bheathach agus do chart domhsa leis na muca a fhágáil ag teach an tsagairt?”  

Dúirt an fear a dhíol na muca go dtabharfadh agus fáilte.  Thug Tadhg leis na muca go dtí páirt eile den mhargadh agus ní raibh moill gur dhíol sé iad.  Ansin thug sé ar ais an beathach agus an cart chuig an fhear agus dúirt leis gabháil go teach an tsagairt agus go dtabharfadh an sagart luach na muc dó.

Fuair Tadhg go leor airgid ar na muca le bealach a dtriúr a dhíol ar an long go dtí an tOileán Úr.  Nuair a d’fhág Tadhg an cart ag fear na muc d’imigh sé féin agus an bheirt eile go dtí an ché le socrú a dhéanamh le fáil ar an chéad long a bheadh ag seoladh chun Oileáin Úir.  Chuaigh fear na muc go teach an tsagairt le luach a chuid muc a fháil mar a shíl sé féin.  Ba é a bhí buartha brónach nuair a dúirt an sagart leis nach raibh buachaill seirbhíse ar bith aigesean agus nár iarr sé ar dhuine ar bith muca a cheannach dó.  

Sin mar a fuair an triúr buachaill gasta seo fáil go dtí an tOilean Úr agus gan pingin ina bpócaí nuair a d’fhág siad an baile.

Bhailigh  Máirín Nic Grianra an scéal seo óna hathair mór, Tarlach Mac Aoidh. (CBÉS 1047: 435-442).
Na Ceathrar Dearthárach a Cailleadh mar Mhaithe

 le Croithleog Amháin Coirce

Bhí ceathrar dearthárach ina gcónaí i mbaile Leac Chonaill fada ó shin.  Bhí cuibhreann coirce ag gach fear acu dó féin agus bhí na cuibhrinn uilig ar an mhéid amháin.  Agus chuaigh siad i gcomhar agus bhain siad an coirce.  Nuair a bhí an coirce bainte rann siad é, achan darna phionann go raibh deireadh rannta go dtí pionann amháin.  Ansin  chuaigh siad a fhad leis an tiarna talaimh agus ba é an socrú a rinne seisean an pionann a rann mar achan darna chroithleog.  Rann siad leo go raibh deireadh rannta go dtí croithleog amháin.  Chuaigh siad a fhad leis an tiarna ar ais agus ní raibh a fhios aige anois cad é le déanamh.  Ins an deireadh d’iarr sé orthu an chéad lá a mbeadh tuile ins an abhainn an chroithleog a chaitheamh amach ins an uisce agus cé bith  fear a bhéarfadh isteach an chroithleog gur leis féin í.

Lá amháin líon an abhainn go dtí na bruaigh.  Chaith siad amach an chroithleog.  Léim an fear ba sine amach ar dtús agus chuaigh sé síos, ach ní tháinig sé ar amharc ní ba mhó.  Léim an dara agus an tríú agus ansin an ceathrú fear i ndiaidh a chéile, agus báitheadh na ceathrar dearthárach mar mhaithe le cruithleog amháin coirce.  Ba iad na hainmneacha a bhí orthu, Fionn Fáinne, Caoimh Cáinne, Caileach a’ Chustaim agus Eoghan an Bodach.

Bhailigh Caitlín Ní Chuinneagáin an scéal seo óna hathair mór, Séamus Ó Dónaill, Leirgín an Chartha, Ard an Rátha, a bhí fá  thuairim cúig bliana déag is trí scór d’aois.  (CBÉS 1047: 364).
Tailligh Chathair
Bhí fear darbh ainm Tailligh Chathair ina chónaí i bparóiste Chill Mhic Réanáin ins an tsean-am.  Ní raibh sa teach ach é féin agus a mháthair agus bhí siad bocht.  Ní raibh acu ach seanbhó amháin agus ghlac an bhó galar inteacht agus fuair sí bás.  Bhí gleann comhgarach don teach agus beanna ar a dtugtaí na Beanna  Buí.  Bhí iomrá ar an áit go raibh sí uasal.

Lá amháin, tamall i ndiaidh an bhó bás a fháil, bhí máthair Thailligh síos an gleann.  Bhí mórán de thomacha draighin ag fás fá bhun na mbeann.  Chonaic sí an bhó ag inigilt istigh fríd na dtomach [sic.] agus chonacthas di go raibh sí an-chosúil leis an bhó a fuair bás.  Scairt sí léi mar ba ghnách léi a dhéanamh lena bó féin.  Thóg an bhó a ceann agus d’amharc uirthi go truacánta agus, le sin, thóg sí a ruball ar a droim is ar shiúl léi le rúide go dteachaigh sí as amharc isteach sa bhinn.

Phill an tseanbhean ar an bhaile agus d’inis sí do Thailligh fá cad é a chonaic sí. Ar maidin lá arna mhárach thug Tailligh leis spád, sluasaid agus piocóid agus cró iarainn agus síos leis chun an ghleanna.  Thoisigh sé ag stróiceadh agus ag tochailt ag an áit a dteachaigh an bhó isteach sa bhinn.  Ar ball chuala sé troisneach bheag ar a chúl agus nuair a d’amharc sé thart chonaic sé an t-ógánach beag ba shaoithiúla dá bhfaca sé riamh le clóca glas ar a shlinneáin agus bearád beag dearg ar a cheann.

“Cad é seo atá tú a dhéanamh anseo, a Thailligh?” arsa an fear beag.

“Tá mé ag déanamh garraidh,” arsa Tailligh.

“Nach raibh go leor áite agat le garradh a dhéanamh agus gan a dhéanamh i mbéal an dorais againne?” arsa an fear beag.

D’amharc Tailligh ar an fhear bheag tamall.

“Nach raibh go leor ba ar fud na tíre agaibhse,” arsa Tailligh, “gan mo sheanbhó bhochtsa a thabhairt libh, gur fhág sibh mé féin agus mo sheanmháthair gan striog bhán le cur ar an tae?  Tá sé ba déag bainne ag an ‘Éiriúnach Mhór’ thall ansin agus ní chronódh sé ceann nó beirt, ach níor bhain sibh dó, b’fhearr libh an lámh throm a leagan ar an bhaintrigh agus ar an díleachta, ach, dhéanfaidh mé seo leat, tabhair mo sheanbhó ar ais domh agus dhéanfaidh mise an garradh in áit inteacht eile.”

“Seo anois, a Thailligh,” arsa an fear beag, “fág an bhó againn agus bhéarfaidh mé rud níos fearr duit ar a son.” 

Chrom sé síos agus thóg sé péire bróinte agus thug sé do Thailligh iad.

“Tabhair na bróinte seo abhaile,” ar seisean, “agus fág ar chlár an chiste mhóir iad atá sa tseomra.  Ní bheidh agat ach na bróinte a chasadh agus beidh an ciste lán mine, ach ná hinis do rún do dhuine ar bith.”

Thug Tailligh na bróinte chun tí leis agus d’fhág sé ar chlár an chiste iad mar a d’iarr an fear beag air.  Chas sé na bróinte mar a bheadh sé ag meilt choirce agus nuair a d’fhoscail sé an ciste agus d’amharc sé isteach ann, bhí an ciste lán mine.  Thoisigh sé féin agus a mháthair ag díol mine agus ag ceannach eallaigh, agus ba ghairid an t-am go raibh an oiread ba acu féin agus a bhí ag an fhear ghallda, ‘an tÉiriúnach Mór’.  

Bhíodh a mháthair ag fiafraí de achan lá cá bhfuair sé na bróinte ach ní raibh Tailligh sásta tuairisc ar bith a thabhairt di fá dtaobh díobh.  Bhíodh stuaic agus dúbhrón agus míshásamh ar an mháthair achan uair a bhfaigheadh sí an t-eiteadh agus, fá dheireadh, lá amháin, nuair a chuir sí ceist air d’inis sé an rún di.  Bhí siad ina suí ag tinidh na cistineadh agus nuair a bhí Tailligh réidh ag inse don mháthair fá na bróinte chuala siad tormán cosúil le urchar gunna.  Rith siad chun tseomra agus fuair siad na bróinte briste ina spíontógaí beaga agus ciste na mine fuar folamh.  Ba ghairid go raibh siad chomh bocht agus a bhí siad riamh.  

Bhí go maith go dtáinig oíche Shamhna.  Chuaigh Tailligh ag spaisteoireacht síos fá bhun na mBeann Buí.  Ní raibh i bhfad go dtáinig slua amach as na beanna agus achan fhear acu ag marcaíocht ar ghearrán bhreá liathghorm.  

“Ó, seo Tailligh Chathair,” arsa an ceannfoirt a bhí ar an tslua.  “Beidh Tailligh linn fosta. An rachaidh tú linn, a Thailligh?”  

“Cad é mar a rachainn bealach ar bith libh?” arsa Tailligh, “agus gan beathach ar bith agam?” 

“Ní bheidh tú i bhfad gan beathach,” arsa an ceannfoirt agus tharraing sé buachallán buí as an talamh agus, le casadh do láimhe, bhí an gearrán  deas liathghorm ba bhreátha dá bhfaca Tailligh riamh ina sheasamh ansin  gléasta le diallait agus le srian.  

“Léim a mharcaíocht ar an bheathach sin!” arsa an ceannfoirt, “agus ná labhair focal as do bhéal go stadfaidh an rása!” 

Rinne Tailligh mar a hiarradh air agus ní raibh moill go raibh an slua ar shiúl ar chosa in airde.  

Nuair a stad siad den rása bhí teach in aice leo, solas ag teacht amach ar gach fuinneog agus doras dá raibh air, seinm ceoil agus portaíocht agus damhsa le cluinstean, agus achan chosúlacht go raibh sult agus greann mór ar siúl ann.  Dúirt ceannfoirt an tslóigh sí le Tailligh gur bainis a bhí ar siúl ins an teach agus go raibh siadsan ag gabháil isteach ar chuireadh an stocaire. D’iarr sé ar Thailligh nuair a bheadh siad tamall ar chuideachta na bainise cúrsa damhsa a dhéanamh leis an ógbhean nuaphósta agus nuair a bheadh an cúrsa críochnaithe a hiompar amach nó go raibh siad ag gabháil a fuadach.  Rinne Tailligh mar a hiarradh air.

Ag deireadh an chúrsa ba é an rud a shíl cuideachta na bainise gur thit an cailín i laige agus go bhfuair sí bás gan a theacht as an laige.  Chuir Tailligh an cailín suas ar a bhéalaibh – chuaigh a mharcaíocht - agus as go brách leis an mharcshlua agus níor tharraing srian go raibh ar ais ag bun na mBeann  Buí.  Thuirling siad uilig ansin.  Bhí Tailligh ag tógáil an chailín anuas den ghearrán.  

“Tá sé chomh maith agat í a thabhairt domhsa anois,” arsa an ceannfoirt.  

“Níl baint ar bith agat di, coisreacadh Dé uirthi,” arsa Tailligh, “agus ní bhfaighidh tú í.”  

“Ní bheidh  mórán dena pléisiúr agatsa,” arsa an ceannfoirt ag tabhairt buille dá bhois i dtaobh na leicne di agus ag  imeacht isteach sa bhinn, é fein agus an slua sí, agus ag fágáil Thailligh agus an chailín ina seasamh ansin.  Thug Tailligh an cailín chun tí chuig a mháthair ach ní raibh sí in innimh focal a labhairt.
Bhí an scéal mar sin go dtáinig oíche Shamhna thart ar ais.  Tar éis éirí dorcha dó chuaigh Tailligh ag spaisteoireacht síos go bun na mBeann Buí mar ba ghnách leis.  Ar a theacht comhgarach do bhun na mbeann dó d’aithin sé go raibh cuideachta mhór den tslua sí cruinn ansin agus cuma orthu go raibh greann agus sult mór acu leis an challán agus leis an gháireach a bhí le cluinstean ag Tailligh. 

“Tá sí aige anois le bliain,” arsa an ceannfoirt, “agus is beag dena pléisiúr a fuair sé, ach dá bhfaigheadh sí deoch as ‘corn na híocshláinte’ bheadh sí chomh maith agus a bhí sí riamh.”  

“Íocshláinte don chuideachta!” arsa seisean ag tógáil na cornach ar a cheann agus ag ól.

Leis sin chuaigh Tailligh i láthair na cuideachta.  

“Do chéad fáilte, a Thailligh,” arsa an ceannfoirt. “Deoch as ‘corn na híocsháinte’ do Thailligh!” 

Tugadh an corn do Thailligh agus d’ól sé sláinte na cuideachta.  

“Líon ar ais í,” arsa Tailligh. “Tá an deoch thar a bheith maith agus tá sláinte eile ba mhian liom a ól.”  

Líonadh an chorn athuair agus tugadh do Thailligh í.  Nuair a fuair Tailligh an chorn an iarraidh seo thug sé aghaidh ar a thigh an méid a bhí ina chnámha  nó go dtug deoch as ‘corn na híocshláinte’ don mhnaoi óig.  D’ól sí an deoch agus chomh luath agus a d’ól, tháinig athrú mór uirthi.  Tháinig aoibh an gháire ar a héadan – an áit nach raibh ach cuma bhuartha bhrónach roimhe sin, agus fuair sí an chaint ar ais.  

Chuaigh Tailligh ar ais le ‘corn na híocshláinte’ chuig an tslua sí agus a fhad agus a bhí sé amuigh d’inis an bhean óg a scéal don tseanmhnaoi.  Dúirt a mháthair le Tailligh go gcaithfeadh sé an bhean óg a thabhairt ar ais go Contae Mhaigh Eo chuigna bunadh.

Ar maidin lá arna mhárach ghléas siad agus ar shiúl leo ina mbeirt ar a dturas go Contae Mhaigh Eo.  Nuair a chuaigh siad go dtí an teach agus chonaic an mháthair an cailín óg, thit an bhean sin i laige mar shíl sí gur taibhse na níne a bhí ann.  Mhínigh Tailligh don bhunadh cad é mar a tharla gach rud –  nach raibh sí marbh ar chor ar bith – gurb é an rud a tugadh as í, agus mhol sé dóibh gabháil agus an uaigh a fhoscladh le feiceáil cad é a bhí sa chónair an áit ar shíl siad corp na mná óige a bheith curtha.  Rinneadh seo agus cad é a bhí sa chónair ach seanscuab.  

“Níl a fhios agam,” arsa an mháthair, “cad é atá le déanamh sa chás anois.  An fear a phós mo níon, tá bliain ó shin, pósadh é ar ais tá seachtain ó shin mar mheas sé go raibh sé ina bhaintreach fir le bliain.”  

Dúirt Tailligh gurbh é a bharúilsean gur cheart gairm a chur ar an tsagart, agus rinneadh seo.  Dúirt an sagart go raibh an bhean óg saor le pósadh ar ais dá mbar mhian léi. 

“Más mar sin atá” arsa Tailligh, “agus má tá sí toilteanach mise a ghlacadh, pósfaidh mise í.”  

Dúirt an cailín go raibh sí an-toilteanach [Tailligh] a phósadh agus gabháil ar ais chun an bhaile leis go tigh a mháthara.  

Pósadh iad.  Bhí bainis bhreá shultmhar acu – gan buaireamh ar bith ón tslua sí an iarraidh seo, agus nuair a bhí an bhainis thart thug Tailligh a bhean chun an bhaile agus bhí beatha fhada shéanmhar acu agus tá a n-iarmair ar fáil go fóill i bparóiste Chill Mhic Réanáin i gContae Dhún na nGall.

Is í Máirín Nic Grianra a bhailigh an scéal óna hathair mór, Dónall, An Bearnas, An Tearmann, Co Dhún na nGall.  (CBÉS 1047: 425-431).
Mar a Fuair an Gobán Saor Bean dá Mhac

Bhí an Gobán Saor agus a mhac ina gcónaí le chéile.  Bhí an Gobán é féin ag éirí aosta agus mheas sé go raibh an bás ag teannadh leis ach, sula bhfaigheadh sé bás, ba mhaith leis an mac a fheiceáil pósta ar mhnaoi óig chliste chríonna.  Fear eolach feasúil ab é an Gobán ach ní raibh an mac ar an bhunadh ba ghaiste.  

Lá amháin labhair an Gobán leis an fhear óg agus arsa seisean:

“Nach measann tú, a mhic, go bhfuil tú in aois do phósta agus go mb’fhearr duit bean mhaith chríonna a bheith agat feasta?”

“Creidim go bhfuil an fhírinne agat, a athair,” arsa an mac, “ach is deacair bean mhaith a phiocadh.  Deir siad go bhfuil na mná mealltach agus nach bhfuil siad iontaofach.”  

“Is dóiche liom gur fíor do chuid cainte, a mhic,” arsa an sean-Ghobán agus ní raibh de ach sin an iarraidh sin.  

Beagán laetha ina dhiaidh sin bhí aonach ins an chomharsanacht agus d’iarr an Gobán ar an mhac leathscór molt a bhí acu a thabhairt chun aonaigh.  

“Cad é an luach atá ina n-éadan agat?” arsa an mac.

“Seo mar a bheas an scéal fá ghnaithe na molt,” arsa an sean-Ghobán.  “Ná téigh i gceann margaidh le ceannaitheoir ar bith ach cailín óg, agus bíodh na moilt agus a luach chun an bhaile leat.”

“Más mar sin a bheas,” arsa an mac, “tá eagla orm go mbeidh na moilt abhaile liom ach gan aon luach.”

“Ná bac le sin,” arsa an fear aosta. “Déan mar a iarraim ort.”

Thiomáin an fear óg na moilt chun aonaigh.  Is iomaí ceannaitheoir a tháinig thart ag cur tuairisc na molt ach nuair a d’insíodh mac an Ghobáin fá na coinníollacha a bhain le díol na molt d’imíodh siad agus iad ag gáirí agus ag magadh fán amadán a bhí á ndíol - mar a shíl siad, agus, leoga, bhí an fear óg é féin imníoch go leor fá na gnaithe a bhí idir lámha aige.  

Fá dheireadh thiar thall, ardtráthnóna tháinig cailín óg thart.  D’fhiafraigh sí an raibh na moilt fá choinne díl agus d’inis an fear óg di fá na geasa a cuireadh air – na moilt agus a luach a bheith chun an bhaile leis chuig a athair.  D’imigh an cailín ach ní raibh i bhfad gur phill sí agus beirt bhuachaill aimsire léi, agus deimheas ina lámha ag gach fear acu, agus d’iarr sí orthu toiseacht agus na moilt a lomadh – an rud a rinne in am ghairid. Ansin fuair sí an olann meáite agus thug sí luach na holla do mhac an Ghobáin.  Thiomáin sé na moilt abhaile ansin agus bhí na moilt agus a luach abhaile leis chuig a athair.  

“Sin ábhar maith mná!” arsa an sean-Ghobán tar éis an scéal a chluinstean ón fhear óg.  “An fear óg a phósfadh í ní bheadh sé meallta gan bean mhaith a bheith aige.”  Ach níor thug an mac barúil ar bith don chaint sin.  

Cupla lá ina dhiaidh sin d’iarr an Gobán ar a mhac cuireadh a thabhairt don chailín a theacht chun tí go bhfeiceadh seisean í agus go mbeadh tamall cainte aige léi.  Bhí cailín eile a raibh spéis ag an fhear óg inti agus smaoinigh sé go dtabharfadh sé an cailín seo a fhad leis an athair agus nach mbeadh fios an diofair aigesean.  Rinne sé amhlaidh.  Tháinig  an cailín chun tí.  D’fháiltigh an Gobán roimpi agus chaith siad tamall ag comhrá.  Fá dheireadh, thaispeáin sé péire de sheanbhrístí di agus iad stróctha agus pollta thall agus abhus agus d’fhiafraigh di an gcuirfeadh sí deis orthu.  Thug an cailín leathscathamh d’amharc orthu agus ar sise: “Ní fiú deis a chur ar na seanbhrístí sin.  Cheannóinn péire úr sula mbeinn ag cur mo chuid ama amú ag cur deise ar na seanbhratógaí sin.”

“Á, bhal, ná bac leo.  Fág ansin iad,” arsa an Gobán.  

Rinne siad tamall eile cainte agus d’imigh an cailín.  

“Cad chuige nach dtug tú an cailín ionsorm a lom na moilt?” arsa an Gobán.

“Bhéarfaidh mé í ionsort amárach,” arsa an mac.  

Bhí cailín eile a raibh spéis ag an fhear óg inti fosta agus thug sé cuireadh dise a theacht lá arna mhárach.  Tháinig sí.  Nuair a bhí an Gobán tamall ag comhrá léi thaispeáin sé ciste di a bhí lán airgid agus óir.  

“Nach maith an éadáil sin?” arsa an Gobán.

“Ó, is breá an éadáil é,” ar sise. “Ní fheicfeá féin ná do mhac caite é choíche, is cuma cad é mar a bheadh sibh beo.”

Ansin bhí siad ag comhrá tamall eile agus d’imigh an cailín.

“Cad é an fáth nach dtabharann tú an cailín chugam a lom na moilt agus gan a bheith ag fiacháil le dallamullóg a chur orm ag tabhairt claitseachaí gan mhaith fán teach?”

“Bhéarfaidh mé an cailín sin ionsort amárach,” arsa an mac.

D’aithin an mac anois nach raibh gar dó a bheith ag fiacháil an t-athair a mhealladh agus an lá seo thug sé an cailín a lom na moilt abhaile ionsar a athair.

Rinne an Gobán tamall comhráidh  léi agus ins an deireadh thaispeáin sé an ciste di.

“Nach maith an éadáil sin?” arsa an Gobán. 

“Ó, is breá an éadáil é,” ar sise, “ach is fearr a bheith ag cur leis ná baint de.  Ní leor é le luí siar air.  Is fada uaidh a bheith chomh mór agus a bíos cruach na mónadh ag Samhain agus is gnách gur beag a toirt ag Bealtaine.”

“Tá do chuid cainte le céill,” arsa an Gobán.

Ansin thaispeáin an Gobán na seanbhrístí stróctha di agus d’fhiafraigh di arbh fhiú deis a chur orthu.  D’amharc an cailín thart orthu.

“An bhfuil péire brístí eile agat atá níos measa ná iad seo?” ar sise.

“Sílim go bhfuil siad sin féin dona go leor,” arsa an Gobán.

“’Sé an fáth gur fhiafraigh mé an cheist duit,” ar sise, “thiocfadh liom leadhbóga a ghearradh amach as na seanbhrístí a dhéanfadh paistí dóibh seo – mar a déarfá dhéanfainn péire maith amháin as an dá phéire.”

“Tusa bean a d’aithneodh fear aige féin,” arsa an Gobán agus rinne sé an cleamhnas idir í agus a mhac, agus ba mhaith an crann taca don teaghlach í agus ba mhinic a réitigh sí don Ghobán agus don mhac i ngéibheann.

Breacadh an scéal seo síos ó Nellie Bheag Bean Mhic Chonaill.  (CBÉS 1047: 450-454).
Tobar Fíoruisce an Mhachaire

Tá baile an Mhachaire ag cois bháighe Luachrois Bhig – fá thuairim ar mhíle bealaigh ó theach scoile Leac Chonaill.  Leathscór de thithe cónaithe atá ar an bhaile agus níl ach tobar amháin le fíoruisce a choinneáil leis na tithe uilig. Deir an seanbhunadh nach raibh tobar ar bith acu sa tsean-am agus go raibh drochdhóigh orthu.  

Lá amháin tháinig bean siúil thart agus chuaigh sí isteach go dtí teach ar an Mhachaire agus d’iarr sí deoch d’fhíoruisce.  Dúirt bean an tí léi nach raibh tobar fíoruisce ar bith ar an Mhachaire.  Bhí iontas mór ar mhnaoi an tsiúil.  Dúirt sí nach mbeadh siad i bhfad gan fíoruisce. 

D’imigh sí amach chun na trá.  Bhí daoine ag amharc ina diaidh.  Sheas sí san áit a bhfuil an tobar acu anois.  Bhí fáinne ar mhéir dá cuid.  Bhain sí an fáinne dá méir agus thoisigh sí ag rá focla i gcanúint choimhthíoch nár thuig aon duine.  Nuair a bhí sí tamall maith amuigh tháinig sí isteach.  D’iarr sí ar chuid de na fir a ghabháil amach agus poll a dhéanamh san áit a thaispeáin sí dóibh.  Chuaigh siad amach agus rinne siad an tobar.  Tá an tobar le feiceáil go fóill ar an Mhachaire agus níl ann ach an tobar amháin sin.  Dúirt an bhean nach mbeadh an Machaire choíche gan fíoruisce agus nach rachadh an tobar tirim go brách.

Is í  Máirín Nic Grianra a bhailigh an scéal thuas óna seanaintín, Eibhlín Bean Mhic Chonaill.  (CBÉS 1047: 432).
An Níon Fhalsa agus An Fear a Phós.

Bhí fear ann am amháin agus bhí seachtar níonach aige.  Fuair siad uilig pósta ach bean amháin agus bhí an bhean seo an-fhalsa.  Tháinig fear lá amháin agus d’iarr sé an cailín seo le pósadh.  Dúirt a hathair nach raibh aon mhaith inti dó nó go raibh sí rófhalsa agus nach ndéanfadh sí rud ar bith.  Dúirt an fear leis an athair a tabhairt dó agus rud ar bith a d’iarrfadh sé uirthi a dhéanamh agus nach ndéanfadh sí, go scaoilfeadh sé í as béal gunna.  D’aontaigh an t-athair agus thug an fear an cailín leis go dtí a bhaile féin.  

Bhí gearrán leis an fhear agus dhá chú agus gunna.  Chuaigh an fear a mharcaíocht ar an ghearrán agus chuaigh an cailín suas ar a chúlaibh.  Nuair a bhí siad tamall beag ag siúl an bhealaigh chonaic siad coinín ar thaobh amháin den bhealach mhór.  Lean ceann den dá chú an coinín.  Scairt an fear ar an chú a theacht ar ais ach ní tháinig sé.  Tamall beag ina dhiaidh sin tháinig an cú ar ais.  Scaoil an fear urchar as an ghunna leis an chú agus mharbh sé é.  Tamall beag ina dhiaidh sin chonaic an cú eile coinín agus d’imigh sé sa tóir air.  Scairt an fear ar an chú pilleadh ar ais ach ní tháinig.  Tamall beag ina dhiaidh sin tháinig an cú ar ais agus scaoil an fear urchar leis an chú agus mharbh sé é.  

Shiúil siad leo go dtí go dtáinig siad a fhad le abhainn. D’iarr an fear ar an  ghearrán  a ghabháil trasna na habhna.  Ní rachadh an  gearrán  trasna dó.  Thuirling an fear agus an cailín anuas den ghearrán  agus scaoil an fear urchar leis an  ghearrán  agus mharbh sé é.   Shiúil siad leo ansin go dtáinig siad go dtí an teach.  Pósadh an fear agus an cailín  lá arna mhárach.  Bhí eagla mhór ar an chailín roimh an fhear agus bhí sí ag déanamh gach uile rud dá n-iarrfadh sé uirthi a dhéanamh.

Lá amháin tháinig athair na gcailíní go dtí an teach a raibh an níon fhalsa pósta ann.  D’fhiafraigh an t-athair den fhear an raibh an bhean óg ag obair go maith dó.  Dúirt an fear go raibh, nach raibh bean oibre sa tír ab fhearr ná í.  Nuair a chuala an t-athair seo bhí lúcháir air.  Dúirt sé go ndéanfadh sé féasta fá choinne an tseachtair acu.

Tháinig  an seisear deirfiúrach eile agus a gcuid fear go dtí an féasta.  Bhí féasta breá acu.  Bhí togha gach bidh agus rogha gach dí ann.  Tar éis an dinnéara a bheith thart bhí na fir uilig sa chistinigh agus na mná uilig sa tseomra.  Chuir an t-athair suas míle punta le tabhairt don bhean ba ghaiste a thiocfadh aníos as an tseomra nuair a scairtfeadh an fear uirthi.  Scairt na fir eile de réir duine agus duine ar a gcuid ban.  Dúirt gach bean acu lena fear fanacht tamall beag.  Ansin scairt an fear a fuair an bhean fhalsa ar a bhean.  Bhí an eagla uirthise i dtólamh roimh an fhear agus tháinig sí aníos as an tseomra chomh luath agus a scairt sé uirthi.  Fuair sí an míle punta.  

Is é Seán Ó Baoill a scríobh an scéal seo síos óna athair, Seán Ó Baoill, a bhí  ina chónaí i mbaile Leac Chonaill.  Bhí  sé fá thuairim seasca bliain d’aois.  (CBÉS 1047: 384-386).
Liam Bacach

Tá uaig cois farraige comhgarach don Mhachaire ar a dtugtar an “Uaig Dhorcha.”  Tá seanscéal fán uaig seo i measc na ndaoine agus seo mar a théid sé.

Ins an tsean-am bhíodh píobaire ag gabháil thart fríd an tír agus bhíodh sé ag cruinniú scéaltach.  Liam Bacach ab ainm dó.  Chuaigh sé isteach san uaig seo go bhfeicfeadh sé cad é an fhad isteach faoi thalamh a bhí sí ag gabháil.  Mar atá go fóill, bhí an Machaire an  uair sin ina áit mhór coiníní agus giorria.  Choinníodh an píobaire seo dhá chú agus bhí siad leis isteach san uaig an lá seo.  Tar éis gabháil isteach san uaig dó bhí na daoine ag éisteacht leis ag seinm agus ba seo é an port a bhí sé á sheinm:

Beidh  na gamhna óga ina mba móra

Sula bpillfidh mise, Liam Bacach.

Beidh  na huain óga ina gcaoirigh mhóra

Sula bpillfidh mise, Liam Bacach.

Bhí muintir an Mhachaire ag éisteacht leis ag seinm ar feadh seal fhada agus deir siad nár cluineadh a leithéid de cheol riamh.  Fá thuairim ráithe ina dhiaidh sin tháinig  ceann de na cona amach as uaig atá ins an reilig ghallda i nGleann Cholm Cille agus an  fionnadh uilig ar shiúl de, ach ní tháinig an píobaire bocht  ná  an cú eile amach go fóill.  

Chreid na seandaoine go raibh an uaig seo lán de bheathaigh mhóra draíochta agus gur mharbh siad an píobaire agus an cú eile.  Deir daoine eile gur chaill sé an anál le drochaer istigh san uaig.

Donnchadh Mac Aodha a bhailigh an scéal óna athair, Seán Mac Aodha, An Machaire.  (CBÉS 1047: 389-390).
Mar a Tháinig  an Mhaighdean Mhara go Leac Chonaill.
Chuaigh fear de chlainn Mhig Aoidh as Leac Chonaill go béal an bharra lá amháin le cnuasach duilisc a bhaint agus dornán crúbóg a fháil fosta.  Nuair a bhí sé tamall ag cuartú fá na carraigeacha chonaic sé ceathrar de mhaighdeana mara ag teacht isteach ar an tráigh agus chaith siad tamall ag rince agus ag déanamh grinn ar an tráigh.  Nuair a tháinig siad amach as an uisce bhain gach maighdean acu di brat sróil a bhí thart ar a ceann agus ar a héadan agus d’fhág ina luí ar charraig é.  Bhí siad cosúil le cailíní saolta ach go raibh siad an-dóighiúil.  Bhí gruaig fhada chatach bhuí síos chóir go talamh orthu.  

D’obair Mag Aoidh, i [n]gan fhios dóibh, thart go dtáinig sé go dtí an charraig a raibh na brait sróil uirthi agus sciob sé leis ceann de na brait.  Ar ball rinne sé casachtach bheag.  Chuala na maighdeana mara é agus tháinig mar a bheadh scanradh orthu.  Rith siad go dtí an charraig, sciob gach bean acu léi a brat sróil, chuach fána ceann é agus chuaigh de léim amach san lán mara.  Ach bhí maighdean acu nach raibh brat ar bith fána coinne agus thoisigh sise ina rith thart agus ag screadaigh agus ag scréachaigh mar a bheadh duine as a chéill ann.  

Ansin  tháinig  Mag Aoidh chun tosaigh.  Dúirt sí leis dá mba b’é a thug leis a brat, a thabhairt ar ais di nó nárbh fhéidir léi fáil ar ais chun an bhaile gan é.  Dúirt Mag Aoidh léi a theacht chun an bhaile leisean agus go bpósfadh sé í agus go mbeadh baile ní b’fhearr aici ná a bheadh aici faoin fharraige.  Ní raibh a mhalairt de sheifte aici ach a theacht leis.  Chuir an fear an brat sróil i bhfolach in áit nach bhfaigheadh sí é.  

Chuaigh na bliantaí thart agus bhí triúr páistí acu.  Lá amháin bhí an fear ag déanamh cruaiche coirce agus chonaic duine de na páistí é ag cur rud inteacht i bhfolach sa chruaich, agus d’inis an páiste don mháthair go bhfaca sé daidí ag cur éadach deas i bhfolach sa chruaich. 

Lá amháin nuair a bhí an fear ar an bhaile mhór thoisigh an mhaighdean mara ag leagan na cruaiche go dtáinig sí a fhad leis an áit a raibh an brat sróil.  Nuair a fuair sí an brat phóg sé gach duine de na páistí agus ansin ar shiúl ina rith léi ag tarraingt ar bhéal an bharra.  Nuair a phill an fear chun an bhaile ní raibh an bhean le feiceáil.  D’fhiafraigh sé de na páistí cá raibh sí.  Dúirt siadsan gur scab sí cruach na coirce agus gur imigh sí bealach bhéal an bharra leis an éadach a fuair sí sa chruaich.  Bhí a fhios ag an fhear go raibh sé réidh léi, go raibh sí ar shiúl ar ais chuig a bunadh.

Bhailigh  Máirín Nic Grianra an scéal seo ó Phadraig Ó Gallchóir, Leac Chonaill, Ard an Rátha.  (CBÉS 1047: 396-397).
Conall Cearnach ar Shliabh Chealbhaire

D’fhiafraigh Prionsias Ó Gallchóir domh lá amháin an raibh a fhios agam go raibh Éireannach ag cuidiú ár Slánaitheoir a chéasadh.  Níor chuala mé an scéal roimh an am sin.

“Bhí titim amach idir na Fianna” ar seisean, “agus d’imigh cuid acu as an tír agus listeáil siad i dtíortha eile – mórán acu in arm na Róimhe.  Bhí cumhacht na Róimhe go tréamanta ar fud an domhain san am.  Bhí fear acu seo darbh ainm Conall Cearnach.  Bhí sé an-tugtha do ghreann agus do spórt agus go speisialta bhí sé binnb[h]riathrach agus ina scéalaí chliste.  D’imigh sé thar sáile.  

Tar éis a bheith ar shiúl seal bliantach tháinig sé abhaile ar ais.  In áit an fhir ghleoirigh challánaigh a d’imigh bhí fear gruama tostach a chaitheadh mórán dá am ag smaoineamh agus ag meabhrú.  Bhí iontas ar a chairde fá[n] athrú a tháinig air.  Lá amháin d’fhiafraigh seanduine de cad é ba chiontaí leis an athrú shonraíoch a tháinig  air ó d’imigh sé, gur ghnách leis a bheith ina dhuine ghreannmhar bhriathrach ach ó phill sé nach raibh focal aige do dhuine ar bith.  Ba é an freagar a thug Conall:

“Dá bhfeicfeadh sibhse an t-amharc a chonaic mise ar Shliabh Chealbhaire ní bheadh mórán cainte agaibh ach oiread.”  

Ansin d’inis sé fán chéasadh agus fán dorchadas a tháinig ina dhiaidh, fá na mairbh ag éirí as na huaigheannaí agus na huafáis eile a tharlaigh le linn chéasta ár Slánaitheora.  Dúirt sé go raibh seisean ar fhear de na ceannfoirt a bhí ar na saighdiúirí a bhí i láthair ar Shliabh Chealbhaire an lá creathnaíoch sin.

Chuala Proinsias Ó Gallchóir an scéal seo ag Éamonn Ó Baoill, “Neddy Tharlaigh” a bhí ina chónaí ar an Mhachaire. (CBÉS 1047: 408-409).
An Tiarna Ó Dónaill agus an Fear Bocht

Bhí fear bocht ina chónaí comhgarach do Dhún na nGall nuair a bhí Ó Dónaill ina thiarna ar an cheantar sin.  Bhí capall searraigh ag an fhear seo agus searrach ag siúl lena cois agus iad ag inigilt ar an tsliabh.  Bhí  gearrán  ag an tiarna Ó Dónaill agus é ag inigilt ar an tsliabh chéanna.  Thóg searrach an fhir bhoicht le gearrán an tiarna agus siocair é a bheith tógtha leis an ghearrán ghlac Ó Dónaill seilbh air agus thug leis abhaile é le cois an ghearráin ag deireadh an tséasúir.

Lá amháin ins an tsamhradh athbhliain bhí Ó Dónaill ag siúl ar bhruach abhna in aice le Dún na nGall agus tí sé fear agus slat iascaireachta aige ach, in áit é a bheith ag caitheamh an líne amach san abhainn, ’sé an rud a bhí sé á caitheamh sa mhíodún.  Sheas Ó Dónaill tamall á choimheád agus iontas air fá chomh beag céille agus a bhí ag an iascaire.  

“An síleann tú, a dhuine mhodhúil, go bhfaighidh tú iasc ar bith ag iascaireacht ar an dóigh sin?  Má gheibheann, beidh iontas ormsa,” arsa Ó Donaill.

“Ó, b’fhéidir go bhfaighinn” arsa an fear.  “Bíonn na hiontais ann.  Dar ndóighe, ní bheadh sé faic níos iontaí ná searrach a bheith ag do ghearránsa anuraidh!”

Chuaigh Ó Dónaill chun an bhaile agus é ag smaoineamh air féin agus chuir sé an searrach chun an bhaile chuig an fhear bhocht.

Seo scéal a d’inis Proinsias Ó Gallchóir domh.  (CBÉS 1047: 315).
An chéad mhíorúilte a rinne Colm Cille
Nuair a bhí Colm Cille ina ghasúr bhí sé ina chónaí ag uncal dá chuid.  Bhíodh Colm Cille ag léamh leabharthaí go minic nuair ab fhearr leis an uncal é a bheith ag cuidiú leis féin ag obair ins na cuibhrinn.  Lá amháin bhí an t-uncal ag cur choirce.  Nuair a tháinig sé isteach chuig a dhinnéar d’iarr sé ar Cholm Cille a ghabháil amach agus na préacháin a choinneáil ar shiúl ón choirce a bhí croite go bhfaigheadh sé a fhuirseadh. Chuaigh Colm Cille amach mar a hiarradh air ach ní raibh sé i bhfad amuigh go dtáinig sé isteach ar ais.  

“Cé atá ag coimheád na bpréachán?” arsa an t-uncal.  

“Tá na préacháin druidte istigh sa scioból,” arsa Colm Cille. 

Thug an t-uncal rúide amach agus fearg air mar mheas sé gur ag magadh air a bhí Colm Cille. D’fhoscail sé doras an sciobóil agus leis an sitheadh a bhí leis na préacháin ag teacht amach thóg siad é leo síos leath an chuibhrinn.  Tháinig  sé ar ais ansin agus dúirt sé le Colm Cille iad a chur isteach ar ais.  

“Cuir féin isteach iad anois,” arsa Colm Cille. “Nuair a bhí siad istigh agamsa lig tusa amach iad.”

Deir na seandaoine gurbh é sin an chéad mhíorúilte a rinne Colm Cille.

Bhailigh Crochar Mac Grianra an scéal seo óna athair mór, Dónall Mac Grianra, An Bearnas, An Tearmann, Contae Dhún na nGall.  (CBÉS 1047: 378).
Niall Ó Maonaidh agus an Madadh Rua
Bhí fear darbh ainm Niall Ó Maonaidh ina chónaí i mbaile Mhín na bPoll fá thuairim dhá fhichead bliain ó shin.  Domhnach amháin nuair a bhí an mhuintir eile den teaghlach ag an aifreann chuaigh Niall fán chnoc le hamharc fá chaoirigh.  Nuair a phill sé chun tí fuair sé madadh rua sa teach roimhe.  Bhí an fhuinneog foscailte.  Nuair a chuaigh Niall isteach dhruid sé an doras agus ansin rith sé leis an fhuinneoig a dhruid.  Bhí péire úr brístí leis ar chúl cathaoireach agus thug an madadh rua leis ina bhéal iad agus chaith sé isteach sa tinidh iad.  Nuair a chonaic Niall seo d’fhág sé an fhuinneog agus rith sé leis na brístí a shábháil.  Ansin léim an madadh rua amach ar an fhuinneoig agus bhain chuige.  

Deir na seandaoine gurbh iad na madaí rua a bhí ag na Lochlannaigh mar mhadaí.  Dúirt ceannfoirt de chuid na Lochlannach tar éis chath Chluain Tairbh:- “Dhíbir muintir na hÉireann muid féin amach as Éirinn ach ní bheidh siad ábalta ár gcuid madaí a dhíbirt.”

Bhailigh Caitlín Ní Chuinneagáin an scéal seo óna hathair mór, Séamus Ó Dónaill, Leirgín an Chartha, Ard an Rátha. (CBÉS 1047: 388).
Ó Dónaill agus an Teachtaire
Nuair a bhí Ó Dónaill ina thiarna i nDún na nGall bhí deartháir aige ina chónaí thíos ins na Rosa.  Chuala sé go raibh an deartháir a bhí ins na Rosa tinn cloíte agus gur dóiche go raibh an bás air.  Mhionnaigh sé go gcuirfeadh sé chun báis an chéad duine a d’inseodh dó go raibh a dheartháir marbh.

Lá amháin tháinig marcach mar theachtaire ionsair as na Rosa.  

“An ó mo dheartháir ins na Rosa a tháinig tú?” arsa Ó Dónaill leis.  

“As na Rosa a tháinig mé cinnte,” arsa an teachtaire.  

“Cad é mar atá mo dheartháir?”  

“Tá sé ina luí ar shlait a dhroma, taobh dá chuid le colbha na leapa agus an taobh eile leis an bhalla.”  

“Ó, tá sé marbh!”  arsa Ó Dónaill.  

“Is maith gur tú féin a dúirt é,” arsa an teachtaire.  

“Is cliste an teachtaire t[h]ú,” arsa Ó Dónaill “agus ba mhór an trua do chur chun báis. Agus má fhanann tú agam coinneoidh mé thú mar sheirbhíseach le do shaol.”

D’fhan an teachtaire mar sheirbhíseach ag Ó Dónaill agus bhí dóigh mhaith air ó sin go deireadh a bheatha.

Bhailigh Crochar Mac Grianra an scéal óna athair mór, Dónall Mac Grianra, An Bearnas, An Tearmann, Co Dhún na nGall. (CBÉS 1047: 316).
Crochar Beag

Bhí sin ann, tá fada ó shin.  Bhí sé ina chónaí ar an bhaile seo fear darbh ainm dó “Crochar Beag.”  Tugadh “Crochar Beag” air siocair go raibh “Crochar Mór” ar a athair.  Bhí sé in aice le fiche bliain d’aois agus níor shiúil sé aon choiscéim riamh ach, muna raibh lúth na gcos féin aige, d’fhás sé mór agus fada go leor.  Bhíodh sé ina luí ar shráideoig sa chlúdaigh agus nuair a shíneadh sé é féin rachadh a chosa amach ar an doras.

Lá amháin fuar sneachta sa gheimhreadh tháinig a athair isteach le cliabh mónadh agus thrampáil sé ar chosa Chrochair Bhig.  Chrup Crochar Beag suas é féin agus labhair sé go confach feargach lena athair.  Dúirt an t-athair leis go raibh sé fada go leor ina luí ansin agus go raibh an t-am aige feasta éirí agus rud inteacht a dhéanamh ar son a bheatha.

“Faigh cipín bata domh,” arsa Crochar Beag, “a chuideos liom siúl agus imeoidh mé i mbéal mo chinn anois.”  

Chuaigh an t-athair amach agus thug sé isteach steafóg mhaith fhuinseoige.  Bheir Crochar Beag uirthi agus rinne sé dhá chuid di mar a dhéanfá le slat choiscrí.  Thug an t-athair crann spáide dó ansin ach bhris sé sin chomh réidh fosta.  Tugadh cró iarainn dó ansin agus bhris sé an cró iarainn trasna ar a ghlúin.  

San am sin bhí mórán carraigeacha móra cloch thall is abhus fríd na cuibhrinn ar an bhaile s’againne.  Leoga, tá corrcheann go fóill ann ach díbreadh mórán acu.  Bhí barra mór iarainn ag na fir fá choinne tiontú na gcarraigeach a dtugadh siad an “Sirriam Mór” mar ainm air.  Bhí sé chomh trom agus go nglacfadh sé seisear fear lena thógáil nó oibriú leis.  Tugadh an “Sirriam Mór” ionsar Chrochar Bheag.  Bheir sé air.  Chuir sé trasna ar a ghlúin é agus bhain lúbadh beag as ach, nuair a chonaic sé nach raibh níos fearr le fáil, dhírigh sé é ar ais agus d’éirigh sé ina sheasamh lena chuidiú.  Thug a athair scilling dó lena bhealach a dhíol giota.  Chuaigh sé amach.  Chroith sé é féin agus chroith sé trí pheice luatha amach as a chuid bratógaí éadaigh.

Chuaigh sé chun an bhealaigh mhóir agus shiúil sé leis go dtáinig sé go teach ósta.  Chuaigh sé isteach agus d’ól sé gloine biotáilte agus chonacthas dó gur chuir an bhiotáilte misneach mhór ann.  Shín sé leis ansin agus nuair a bhí an oíche ag titim tháinig  sé a fhad le teach feirmeora.  Bhuail sé ag an doras.  D’fhiafraigh an feirmeoir de cad é a bhí a dhíth air.  Dúirt Crochar Beag go raibh sé ag cuartú oibre.

“Cad é an obair a thig leat a dhéanamh?” arsa an feirmeoir.

“Rud ar bith dá dtearn fear riamh agus níos mó ná a rinne mórán de na fir atá ann anois,” arsa Crochar Beag.  

“Maith go leor,” arsa an feirmeoir, “tá buachaill seirbhíse a dhíth ormsa agus má bhíonn tú breá umhal agus maith ag obair b’fhéidir go gcoinneoinn thú.  Bhéarfaidh mé fiacháil duit ar chaoi ar bith.” 

Dúirt Crochar Beag go raibh ocras air agus thug an máistir ordú do chailín a bhí ann bia a chur roimh Chrochar Bheag.  Bhí pota mór bracháin réidh aicise lena suipéar a thabhairt do bhunadh an tí.  D’fhág sí an pota aige agus gogán maith bainne mhilis.  Thoisigh Crochar Beag ar an bhrachán agus níor stad sé go raibh an pota scríobtha glan aige.  Nuair a chonaic an cailín seo bhí sí ar mire leis mar go raibh aici le pota eile bracháin a bhruith fá choinne an teaghlaigh agus chuala Crochar focal nó beirt uaithi nach bhfuil sa phaidrín.  Ach cha dtearn focla géara coir ar bith ar Chrochar Bheag nuair a bhí a bholg lán agus d’éist sé go foighdeach léi.  Dúirt sé go raibh sé tuirseach agus gur mhaith leis a ghabháil a luí.  Gléasadh sráideog dó.  Chuaigh sé a luí agus ní raibh i bhfad go raibh sé ina shuan chodlata.  

Ba luath ar maidin a scairteadh air le bheith ar a chois.  D’ith sé cibé ar bith bricfeasta a fuair sé agus ansin chuaigh sé amach le feiceáil cad é an obair a bhí le déanamh aige.  Dúirt an máistir leis nach raibh an mhóin a bhí acu ach go measartha tirim agus go mb’fhearr dó a ghabháil chun na coilleadh agus ualach brosna a bhaint.  

Fuair Crochar Beag rópa agus tua agus bhain sé an choill amach.  Thoisigh sé a ghearradh crann agus níl buille dá dtarraingeadh sé nach mbíodh crann ar lár aige.  Nuair a mheas sé go leor a bheith bainte aige fuair sé an rópa leis an ualach a cheangal, ach bhris an rópa.  Ansin fuair sé cupla crann fada righin agus shnaidhmigh sé iad dá chéile agus cheangail sé an t-ualach air féin agus thug aghaidh ar an bhaile.  

Nuair a chonaic an máistir ag teacht é shíl sé go raibh iomlán na coilleadh leis.  Nuair a scaoil Crochar Beag an t-ualach agus spréigh sé amach bhí an teach agus thart fá dtaobh de cumhdaithe le crainn.  Shílfeá gur i lár coilleadh a bhí an teach ina shuí gan bealach amach  ná isteach go dtí é.  Scairt an máistir le Crochar Beag réiteach a dhéanamh nó go mbeadh siad uilig plúchta.  Fuair Crochar Beag a thua agus thoisigh sé a ghearradh na gcraobhach agus ag déanamh smutáin bheaga den adhmad.  Rinne sé cruach de na smutáin a bhí chomh mór le cnoc agus ní bheadh anás ábhar tineadh fán teach go ceann fada an lá.  

Nuair a chonaic bunadh an tí na gníomharthaí a bhí Crochar Beag ábalta a dhéanamh ghlac siad scriosán eagla roimhe.  Dúirt bean an tí go raibh an scéal ceart go leor a fhad is a d’fhan sé modhúil macánta. 

“Ach, cuir i gcás,” ar sise, “go gcuirfí fearg air, níl a fhios cad é an diabhlaíocht a d’fhéadfadh sé a dhéanamh.  Is fearr duit a chur ar shiúl,” ar sí leis an fhear.

“Ní ligfidh an eagla domhsa iarraidh air  imeacht,” arsa an fear.

“Bhal,” arsa an bhean go confach, “ba tú ba chiontaí lena choinneáil aréir agus is tú a chaithfeas a chur chun siúil.”

Bhí an fear bocht buartha brónach agus ní raibh a fhios aige cad é ab fhearr dó a dhéanamh.  Chuaigh sé ionsar Chailleach na gCearc le comhairle a iarraidh uirthi. Smaoinigh cailleach na gcearc uirthi féin tamall.   

“Ar maidin amárach,” ar sise, “iarr air a ghabháil síos agus Srath Pholl na Péiste a threabhadh.” 

Bhí an srath seo in aice le poll mór uisce ina raibh ollphéist, agus duine  nó   beathach dá dteachaigh a chóir an phoill riamh thigeadh an phéist amach agus d’íosfadh sí iad.  

Go luath ar maidin ghléas Crochar Beag seisreach agus péire  gearrán  agus chuaigh síos chun tsratha.  Ní raibh ach scríob nó beirt treaibhte aige nuair a chuala sé troisneach mhór sa pholl, sceardadh an t-uisce anonn agus anall agus, le sin, phreab an phéist amach ar an bhruach agus siúd í ar an rása ag tarraingt ar Chrochar Bheag.  Nuair a tháinig  sí comhgarach go leor do Chrochar Bheag thug sé barr a bhróige di i mbun na cluaise agus chaith thar a corp í.  Sulmar bhfuair sí faill éirí ar ais bhí a ceithre cosa ceangailte aige le rópaí agus slabhraí na ngearrán san chruth nach raibh sí ábalta corraí.  Ansin fuair sé fuip mhór agus ghread sé uirthi á bualadh leis an fhuip go raibh sí ag béicfigh. Ansin scaoil sé amach na gearráin as an tseisrigh, d’úim sé an phéist agus chuir isteach san tseisrigh í, agus b’fhearr í ag tarraingt na seisrí  ná  leathdhuisín beathaigh chapaill.  

Bhí an máistir ag coimheád air ag déanamh an ghníomh seo agus, má bhí eagla air ar dtús, is cinnte go raibh a sheacht n-oiread eagla air anois.  Nuair a tháinig  am dinnéara scairt an máistir air a theacht abhaile.

“An dtabharfaidh mé an gearrán mór seo abhaile?” arsa Crochar.

“Ó, a chroíáin na gcarad, ná tabhair,” arsa an máistir, “nó d’íosfadh sí a bhfuil fán teach.  Marbh í.”

Smaoinigh Crochar gur beathach úsáideach a bheadh inti don té a bheadh in innimh a ceansú agus obair a bhaint aisti, agus gur mhór an trua a marbhadh.  Mar sin de scaoil sé a ceann léi isteach sa pholl ar ais agus thig liom mo bhriathar a thabhairt nach raibh deifre amach ar ais uirthi.

Chuaigh an feirmeoir ionsar Chailleach na gCearc ar ais agus d’inis di nach raibh an phéist ábalta Crochar Beag a mharbhadh agus nach raibh a fhios aige faoi fhearta Mhic Dé cad é a bhí le déanamh aige anois.

“Tá,” arsa an chailligh, “abair leis a ghabháil go muileann na mine anocht le sac coirce a thriomú.  Duine ar bith riamh dár shuigh oíche sa mhuileann, bhí sé marbh ar maidin.”

Tháinig  an máistir abhaile agus chuaigh chun cainte le Crochar agus dúirt leis go raibh an mhin coirce ar bhealach a bheith reaite agus go mb’fhearr dó sac coirce a thabhairt leis chun an mhuilinn.  

“Is fearr duit suí anocht agus an choirce a thriomú agus í a bheith réidh le meilt ar maidin,” ar seisean.

“Cha déan sin faic de dhuifear,” arsa Crochar Beag.  B’fhearr liom suí go ceann seachtaine  ná  a bheith lá amháin gan min choirce.  Tá dúil mhór agam sa bhrachán coirce.”  

D’ardaigh sé an sac ar a dhroim agus ar shiúl chun an mhuilinn leis.  

Bhí sé titim na hoíche nuair a tháinig sé chomh fada leis an mhuileann.  Bhí an muilteoir réidh leis an mhuileann a dhruid agus dúirt sé le Crochar Beag nach bhfanódh sé oíche san mhuileann ar rud ar bith.  

“Ní iarrfaidh mise ort é,” arsa Crochar.  “Fág gléas agamsa leis an choirce a thriomú agus ansin thig leat a bheith ag imeacht.  Coinneoidh mé féin súil uirthi go maidin.”  Rinne an muilteoir mar a d’iarr Crochar air.  Ansin d’fhág sé slán agus beannacht ag Crochar Beag agus d’imigh sé abhaile.  

Thit an dorchadas de réir a chéile agus tháinig  uaigneas na hoíche ach ní raibh faic d’eagla ar Chrochar.  Thiontaíodh sé an coirce ar an áithe de réir mar a bhíodh riachtanas leis agus ansin thigeadh sé agus shuíodh sé ag an tinidh.  Fá  thuairim an mheán oíche mhothaigh sé doras an mhuilinn á fhoscladh go socair agus shiúil ógánach ligthe gasta isteach agus aníos leis go dtí an tinidh.  Bhí iontas ar Chrochar mar bhí a fhios aige gur chuir an muilteoir an glas ar an doras, ach bheannaigh don ógánach ins na briathra a bhí coitianta ar ócáid den chineál.  Níor fhreagair an t-ógánach do Chrochar le focal ar bith cainte ach suí síos ar an taobh thall den tinidh, a theangaidh a chur amach agus cár a chur air féin le Crochar Beag.  

“Cibé ar bith a theagasc do chuid múinte agus béasaí duit,” arsa Crochar Beag, “ní shílimse  mórán  de mar oide.”  

“Tá mé ag gabháil do mharbhadhsa!” arsa an t-ógánach.

“Is fearr coinneáil iontach macánta,” arsa Crochar Beag, “nó b’fhéidir go gcuirfinnse múineadh ort!”  

Ansin d’éirigh an t-ógánach le greim a fháil ar Chrochar ach b’amhlaidh a fuair Crochar greim cúl muineáil air.  Thóg leis é agus chaith isteach i gcoire é a bhí ag an mhuilteoir fá choinne min a choinneáil. Dhruid anuas an clár agus d’fhág ansin  é.  

Nuair a tháinig  an muilteoir ar maidin bhí iontas air Crochar a fheiceáil beo agus an choirce a bheith tirim aige.  Rinne an muilteoir an coirce a mheilt agus chuaigh Crochar abhaile agus ualach a dhroma de mhin leis.  Bhí iontas agus eagla ar an mháistir nuair a chonaic sé ag teacht é ach níor dhúirt Crochar Beag dadaí ach go raibh ocras agus codladh air.  Rinneadh pota maith bracháin den úirmhin agus nuair a d’ól Crochar a sháith de chuaigh sé a luí agus ní raibh i bhfad go raibh sé ag srannfaigh.  

Chuaigh an feirmeoir chuig Cailleach na gCearc agus dúirt léi nach raibh gar a bheith ag dréim le buaidh a fháil ar Chrochar, nach raibh cumhacht ar an tsaol a gheibheadh lámh an uachtair air.

“Bhal,” arsa Cailleach na gCearc, “cuirfimid ar theachtaireacht go hifreann é an iarraidh seo.  Níor chuala mé  iomrá ar aon duine riamh dá dteachaigh go hifreann fáil ar ais.”

“Is fusa sin a rá ná a dhéanamh,” arsa an feirmeoir.  

“Níl faic de mhoill a dhéanamh,” arsa an chailleach.  “De réir mo bharúla is gairid an t-am go raibh cairdeas Críostaí a dhíth ort agus iarr ar Chrochar Bheag a ghabháil go hifreann fá choinne cairdeas Críostaí.”

Nuair a d’éirigh Crochar Beag lá arna mhárach chuaigh an máistir chun cainte leis.  

“A Chrochair Bhig,” ar seisean, “an raibh tú riamh in ifreann?” 

“Maise, ní raibh,” arsa Crochar, “agus, rud eile, níor casadh aon duine riamh orm a dúirt liom go raibh san áit a deir tú.” 

“Ba mhaith liom,” arsa an máistir, ‘dá dtéitheá go hifreann domh fá choinne cairdeas Críostaí.” 

“Maise, rachaidh agus fáilte,” arsa Crochar.  “Ba mhaith liom an áit a fheiceáil agus sílim nach mbíonn moill orm eolas an bhealaigh a dhéanamh amach.  Cad é an macasamhail de chairdeas Críostaí atá a dhíth ort?” 

“Ó,” arsa an máistir, “ní bheidh moill ort a aithne nuair a tífeas tú é. Beidh bearád dearg air.”

“Maith go leor,” arsa Crochar.  

Ghléas sé é féin agus shín leis ar a shuaimneas féin go dteachaigh sé a fhad le geaftaí ifrinn.  D’fhoscail sé an geafta agus chuaigh isteach.  Nuair a dhearc sé thart bhí slua diabhal fá dtaobh de agus iad ag troid agus ag marbhadh a chéile le súistí iarainn, agus an gleo agus an callán a bhí acu, ní chluinfeá do chluasa leis.  Agus, rud eile, ní raibh diabhal acu nach raibh bearád dearg ar a cheann.  Bhí an seandiabhal é féin ceangailte den bhalla le slabhra mór iarainn agus bhí bearád dearg ar a cheannsan fosta.  Ní raibh a fhios ag Crochar Beag faoin spéir cad é ab fhearr dó a dhéanamh.  Fá  dheireadh smaoinigh sé go dtabharfadh sé iomlán na ndiabhal leis.  Scairt sé leo coinneáil modhúil tamall beag ach ní raibh gar dó ann.  Ní raibh cosúlacht orthu go raibh siad faoi smacht ar aon dóigh.  Dhearc Crochar Beag suas agus thug sé fá dear seansúiste mór iarainn ba ghnách a bheith ag an tseandiabhal sulmar ceangladh é, agus é crochta trasna ar thaobhán. Shín sé suas fá choinne an tsúiste, chroith an mhórchuid den tsúiche de, agus thoisigh sé, buille thall agus buille abhus, ag súisteáil na ndiabhal, agus ní raibh i bhfad gur chuir sé smacht orthu.  Shocraigh siad agus bhí tréan eagla orthu roimhe agus dhéanfadh siad rud ar bith dá n-iarrfadh sé orthu.  Scaoil sé an diabhal mór, d’fhoscail an geafta agus thiomáin sé iomlán na ndiabhal amach roimhe agus thug aghaidh ar ais ar an bhaile agus an drong diabhal ag siúl roimhe ag screadaigh agus ag béicfigh, an gleo agus an callán a bhí acu, bhí léan air.  

Nuair a chonaic an máistir ag teacht é féin agus an drong a bhí leis bhí sé ar crith ina chraiceann le heagla.  Scairt sé leis ag fiafraí cá raibh sé ag gabháil leis an slua diabhal sin. 

“Dar ndóigh,” arsa an máistir, “níor iarr mise ort a bheith leat ach diabhal amháin.” “Nuair a chuaigh mise go hifreann,” arsa Crochar, “ní fhaca mé aon diabhal taobh istigh de na ballaí nach raibh bearád dearg ar a cheann, agus ní thiocfadh liomsa smaoineamh ar ghléas ar bith ab fhearr ná an t-iomlán acu a thabhairt liom agus chead agatsa do rogha duine acu a ghlacadh fá choinne cairdeas Críostaí agus greadfaidh mise an chuid eile acu ar ais go hifreann.”

“Ó,” arsa an máistir, “cuir an t-iomlán acu ar ais sulma scriosfaidh siad an saol. Níl gnaithe agam le aon cheann acu anois.”

Ansin chuaigh Crochar roimh na diabhail agus thiontaigh ar ais iad, agus thiomáin ar ais isteach go hifreann iad.  

Chuaigh an feirmeoir ansin chuig Cailleach na gCearc agus dúirt léi go raibh Crochar Beag slán ar ais as ifreann agus nach raibh gar a bheith ag dréim lena bhás. 

“Bhéarfaimid fiacháil eile dó,” arsa sise. “Abair leis a ghabháil agus Rí na gCat a mharbhadh.”  

Tháinig an fear abhaile agus a deir sé le Crochar: 

“Tá slua cat ag teacht fán teach seo achan oíche agus iad ag déanamh scrios ar an éanlaith.  Dá mbeadh Rí na gCat marbh ní phillfeadh an chuid eile ní ba mhó.  A Chrochair, ba chóir duit fiacháil lena mharbhadh.”  

“Maise,” arsa Crochar, “níor sháraigh dadaí riamh orm dár fhiach mé leis, agus dhéanfaidh mé mo dhícheall le Rí na gCat a chur den fhodar ach cad é mar a d’aithneoinn Rí na gCat thar chat ar bith eile?” 

“Tá,” arsa an fear, “anocht nuair a bheas slua na gcat ar mhullach an bhalla sin thíos tabhair thusa leat fuip agus téigh síos.  Imeoidh an chuid eile uilig ach cat mór giobach.  Cuirfidh seisean béic uafásach as.  Tá crúb i mbarr a rubaill fosta.” 

Nuair a tháinig an oíche chruinnigh slua na gcat ar mhullach an bhalla. Thug Crochar Beag leis an fhuip agus chuaigh síos.  Nuair a chonaic na cait é ag tarraingt orthu theith siad uilig ach cat mór giobach a bhí ann.  D’amharc an cat seo go dána ar Chrochar agus shílfeá gur dhá aibhleoig na súile a bhí ina cheann.  D’fhoscail sé a bhéal le béic a ligint as ach, sula bhfuair sé faill sin a dhéanamh, thug Crochar Beag trom chois na fuipe dó ag bun na cluaise.  Thit sé agus níor chroith sé crúb ní ba mhó.  Ansin  phill Crochar Beag ar an teach ar ais.  

“Cad é mar a d’éirigh leat?” arsa an máistir.

“Ó, mharbh mé Rí na gCat,” arsa Crochar Beag.

Bhí an pisín breac ina luí san luaith bhuí agus nuair a chuala sé Crochar Beag ag rá gur mharbh sé Rí na gCat thug sé léim suas, fuair greim scornaí ar Chrochar idir a fhiacla agus níor lig amach an greim go raibh Crochar tachtaithe aige.  

Ba sin an deireadh a bhí ar Chrochar Bheag agus a chuid gaiscíochta de réir an scéil mar a chuala mise fear beag cabach dá insint do sheanbhean gheabach agus, más scéal bréagach é, ní mise a chum é.

Bailíodh an scéal seo ó Tharlach Mac Aoidh agus a dheirfiúr Eibhlín Bean Mhic Chonaill.    (CBÉS 1047: 412-423).

